
Агенцијата за заштита на правото на слободен пристап до информациите од јавен карактер согласно член 109 став 5 од Законот за општата управна постапка („Службен весник на Република Македонија“ бр. 124/2015), а врз основа на член 27 и член 34 став (1) од Законот за слободен пристап до информации од јавен карактер („Службен весник на Република Северна Македонија“ бр. 101/2019) и Упатството за спроведување на Законот за слободен пристап до информации од јавен карактер („Службен весник на Република Северна  Македонија“ бр. 60/20), постапувајќи по Жалбата изјавена од К.Т., поднесена против Решение на Државната изборна комисија, по предметот Барање за пристап до информации од јавен карактер, на 30.04.2026година го донесе следното

Р Е Ш Е Н И Е

1.Жалбата изјавена од К.Т., поднесена против Решение на Државната изборна комисија бр.03-5398/2 од 23.12.2025 година, заведена во Агенцијата под бр.08-18 на 20.04.2026 година, по предметот Барање за пристап до информации од јавен карактер, СЕ ОДБИВА како неоснована.
2.СЕ ПОТВРДУВА Решението на Имателот на информација бр.03-5398/2 од 23.12.2025 година.
О Б Р А З Л О Ж Е Н И Е

К.Т., како што е наведено во Жалбата, на 17.12.2025 година поднел Барање за пристап до информации од јавен карактер до Државната изборна комисија, со кое побарал по е-маил да му се достави електронски запис од следните информации: 
„1. Дали ДИК води и може да обезбеди сертифициран запис на лична историја на учество при гласање за сите избори во Република Северна Македонија?
2. Стандардна процедура, образац и рокови за граѓаните да побарат таков запис (список на избори, потврда да/не за гласање, избирачко место, датуми)?
3. Број на поднесени барања за вакви записи во периодот 2020-2025 и просечен рок за одговор?
4. Правна основа (закони, членови) за обезбедување или одбивање на вакви информации. “
Постапувајќи по оваа Барање, Имателот на информации во законски предвидениот рок донел Решение бр.03-5398/2 од 23.12.2025 година со кое барањето го одбива. Во Решението е наведено дека „Државната изборна комисија го известува подносителот на барањето дека...во однос на првата точка од барањето не постои законски основ, обврска и право да води и обезбедува, ниту пак смее да располага со такви податоци за граѓаните...станува збор за доверлив изборен материјал кој е соодветно запечатен...во однос на втората точка...не се предвидени никакви законски процедури...во однос на третата точка, Државната изборна комисија не располага со 

ваква информација и нема основ да води таква евиденција...“.
Незадоволен од наведеното Решение, Барателот на информации поднел Жалба до Агенцијата, заведена под бр.08-18 на 20.04.2026 година. Во Жалбата е побарано Агенцијата „да го поништи решението на ДИК...“ и да му наложи на Имателот „...селективно да ги обработи моите барања...да обезбеди информација за административната процедура или експлицитно да каже дека таква постапка не постои...да обезбеди анонимизирана статистика...да цитира и да ја објасни правната основа за нејзините одлуки...“.
Агенцијата со електронски допис бр. 08-18 од 21.04.2026 година ја препрати Жалбата до Имателот на информации и побара во рок од 7 дена да се произнесе по истата и до Агенцијта да ги достави сите списи во врска со предметот.
Имателот на информации на 29.04.2026 година до Агенцијата достави Одговор на жалба бр.03-1082/2 од 28.04.2026 година, во кој појаснува дека оспореното Решение го изготвила од причина што „...не ја поседува бараната информација...Имено...не постои законски основ, обврска и право на Државната изборна комисија да води и обезбедува, ниту пак ДИК смее да располага со такви податоци за граѓаните...кои гласале бидејќи тоа е нивно лично право...ДИК нема законски основ да води ваква евиденција и не постои процедура ниту образец за да бидат побарани вакви податоци“.
Агенцијата за заштита на правото на слободен пристап до информациите од јавен карактер, согласно одредбите од Законот за слободен пристап до информации од јавен карактер, ја разгледа Жалбата изјавена од Барателот на информацијата, истата ја одби како неоснована, а Решението бр.03-5398/2 од 23.12.2025 година на Имателот на информации го потврди, поради следното:
По разгледувањето на Барањето, Жалбата, Решението на Имателот на информации и доставените докази од страна на Имателот на информации, Агенцијата констатира дека во конкретниот случај, Имателот на информации постапил по Барањето на Барателот со донесување на Решение со кое дал одговори на сите наведени точки во Барањето. Во конкретниот случај Имателот на информации наместо во диспозитивот на побиваното Решение да наведе дека Барањето за слободен пристап до информации од јавен карактер се уважува, навел дека се одбива, но со оглед на содржината на истото, во која се дадени одговори на сите наведени точки во Барањето, агенцијата констатира дека, согласно член 109 став 5 од Законот за општата управна постапка „...во првостепената постапка имало недостатоци, но дека тие се такви што не можеле да имаат влијание врз решавањето на работата“.
Агенцијата му укажува на Барателот на информации дека, согласно член 3 став 1 алинеа 2 од Законот за слободен пристап до информации од јавен карактер  „информација од јавен карактер“ е информација во која било форма што ја создал или со која располага имателот на информацијата согласно со неговите надлежности, поради што Имателот на информации не е должен да создава нова информација за да го задоволи Барателот во однос на неговото поднесено Барање на информации за слободен пристап до информации од јавен карактер.
Во конкретниот случај, Имателот на информации на Барателот му доставил соодветен одговор согласно своите надлежности. 


Согласно погоре наведеното, Агенцијата за заштита на правото на слободен пристап до информациите од јавен карактер одлучи како во диспозитивот на ова Решение.
Ова Решение е конечно во управната постапка и против него нема место за жалба.

ПРАВНА ПОУКА: Против ова Решение странката може да поведе управен спор пред Управниот суд во рок од 30 дена.

									Директор,
	                                                                                                    Петар Гајдов

